
RIVOJLANAYOTGAN MAMLAKATLARDA 
SOLIQQA TORTISHNING TARTIBGA SOLISH 

FUNKSIYASINI TAKOMILLASHTIRISH 
VA FISKAL SIYOSAT SAMARADORLIGINI 

OSHIRISH YO‘NALISHLARI
Sulaymonov Farrux Shuxratovich

Mustaqil tadqiqotchi, Toshkent Kimyo xalqaro universiteti 
Kadrlar bo‘limi boshlig‘i.

Elektron pochta: sulaymonovfsh@gmail.com 

Annotatsiya. Mazkur maqolada rivojlanayotgan mamlakatlarda soliqqa tortish tizimi orqali fiskal tartibni kuchaytirish 
masalalari tahlil qilingan. Tadqiqotda soliqqa tortishning fiskal barqarorlikni ta’minlashdagi roli, soliq siyosatining 
institutsional va ma’muriy jihatlari, shuningdek raqamli boshqaruv mexanizmlarining ahamiyati yoritilgan.

Kalit soʻzlar: fiskal siyosat, soliqqa tortish, fiskal barqarorlik, soliq ma’muriyati, raqamli boshqaruv, soliq madaniyati.
Abstract. This article analyzes the issues of strengthening fiscal stability in developing countries through the improvement 
of the taxation system. The study highlights the role of taxation in ensuring fiscal sustainability, examines the institutional 
and administrative aspects of tax policy, and emphasizes the importance of digital governance mechanisms in modern 
fiscal management.

Key words: fiscal policy, taxation, fiscal stability, tax administration, digital governance, tax culture.
Аннотация. В данной статье рассмотрены вопросы укрепления фискальной устойчивости развивающихся стран 
через совершенствование системы налогообложения. В исследовании раскрыта роль налоговой системы в 
обеспечении фискальной стабильности, проанализированы институциональные и административные аспекты 
налоговой политики, а также значение цифровых механизмов управления в современной фискальной среде.

Ключевые слова: фискальная политика, налогообложение, фискальная устойчивость, налоговое 
администрирование, цифровое управление, налоговая культура.

K I R I S H
Rivojlanayotgan mamlakatlar uchun fiskal siyosat nafaqat davlat byudjetining daromad va xarajat qismlarini 

muvozanatlash vositasi, balki iqtisodiy barqarorlikni ta’minlash, ijtimoiy adolatni qaror toptirish va milliy rivojlanish 
strategiyalarini amalga oshirishning asosiy tayanchi sifatida qaraladi. Ayniqsa, so‘nggi o‘n yilliklarda jahon 
iqtisodiyotida kechayotgan globallashuv jarayonlari, raqamli iqtisodiyotning kengayishi, moliyaviy oqimlarning 
erkinlashuvi hamda transmilliy kompaniyalar faoliyatining chuqurlashuvi fiskal siyosat va soliqqa tortish tizimiga 
yangicha yondashuvni shakllantirish zaruratini yuzaga keltirmoqda.

Fiskal tartib (fiskal regulyatsiya) tushunchasi keng ma’noda davlatning makroiqtisodiy barqarorlikni saqlash, 
byudjet taqchilligini cheklash, davlat qarzini oqilona boshqarish hamda resurslarni adolatli taqsimlashga 
yo‘naltirilgan siyosiy-iqtisodiy mexanizmlar tizimini anglatadi. Shu tizimda soliqqa tortish mexanizmi davlat 
fiskal salohiyatining eng barqaror va ichki manbalaridan biri hisoblanadi. Shu bilan birga, rivojlanayotgan 
mamlakatlarda soliq tizimi samaradorligini oshirish, norasmiy iqtisodiyot ulushini qisqartirish, soliq ma’muriyatini 
mustahkamlash va soliq to‘lovchilar madaniyatini yuksaltirish fiskal barqarorlikni ta’minlash jarayonining muhim 
omillari sifatida qaralmoqda.

Xalqaro tajriba shuni ko‘rsatadiki, rivojlangan mamlakatlarda soliq tushumlarining yalpi ichki mahsulotdagi 
ulushi o‘rtacha 35–40 % ni tashkil etsa, ko‘plab rivojlanayotgan mamlakatlarda bu ko‘rsatkich 15–20 % atrofida. 
Ushbu tafovut fiskal siyosatning daromad bazasini qisqartirib, ijtimoiy infratuzilma, sog‘liqni saqlash, ta’lim 
va barqaror iqtisodiy o‘sish dasturlarini moliyalashtirish imkoniyatlarini cheklaydi. Shu bois, soliqqa tortish 

orqali fiskal tartibni mustahkamlash masalasi bugungi kunda iqtisodiy, ijtimoiy va institutsional barqarorlikni 
ta’minlovchi muhim yo‘nalish sifatida e’tirof etilmoqda.

Nazariy manbalarda soliqqa tortish va fiskal regulyatsiya o‘rtasidagi bog‘liqlik masalalari A. Pigu, R. 
Musgrave, J. Stiglitz va R. Barro kabi mashhur iqtisodchilar asarlarida keng yoritilgan. Ularning qarashlariga 
ko‘ra, soliqlar iqtisodiy resurslarni qayta taqsimlash, daromadlar tafovutini kamaytirish va ijtimoiy farovonlikni 
oshirishning samarali vositasi hisoblanadi. Zamonaviy makroiqtisodiy paradigmalarda esa soliqqa tortish 
tizimi nafaqat byudjetni to‘ldiruvchi manba, balki iqtisodiy rag‘batlarni boshqaruvchi, investitsiyalar oqimini 
yo‘naltiruvchi hamda tashqi qarzga qaramlikni kamaytiruvchi muhim fiskal regulyator sifatida qaralmoqda.

M A V Z U G A  O I D  A D A B I Y O T L A R  S H A R H I
Fiskal siyosat va soliqqa tortishning nazariy hamda amaliy jihatlari iqtisodiy tafakkurning eng muhim 

yo‘nalishlaridan biridir. Soliqqa tortish mexanizmlari nafaqat davlat byudjeti daromadlarini shakllantiradi, balki 
iqtisodiy o‘sish sur’atlarini jadallashtirish, investitsion faollikni oshirish va ijtimoiy adolatni ta’minlashda ham hal 
qiluvchi ahamiyatga ega.

Klassik iqtisodchilar Adam Smit va Devid Rikardo soliqlarni davlat faoliyatini moliyalashtirishning zaruriy 
vositasi sifatida talqin etganlar. Ularning fikricha, soliqlar iqtisodiy jarayonlarga imkon qadar kam aralashishi, 
adolatli, barqaror va shaffof bo‘lishi lozim [1]. Keyinchalik Artur Pigu tomonidan ishlab chiqilgan “ijtimoiy 
farovonlik iqtisodiyoti” nazariyasida soliqlar tashqi salbiy ta’sirlarni kamaytirish, iqtisodiy muvozanatni ta’minlash 
va ijtimoiy farovonlikni oshirish vositasi sifatida asoslab berilgan [2].

R. Musgrave soliqqa tortishning uchta asosiy vazifasini ajratib ko‘rsatadi: resurslarni taqsimlash, 
daromadlarni qayta taqsimlash va iqtisodiyotni barqarorlashtirish [3]. Shu ma’noda, soliqlar davlatning fiskal 
regulyatsiyasida markaziy o‘rin tutadi, chunki ular orqali nafaqat byudjetni to‘ldirish, balki iqtisodiy va ijtimoiy 
muvozanatni saqlash, hamda uzoq muddatli barqarorlikni ta’minlash ham mumkin.

Jozef Stiglits soliqqa tortish jarayonida adolat, samaradorlik va iqtisodiy rag‘batlar muvozanatini saqlash 
tamoyillariga alohida e’tibor qaratadi. Unga ko‘ra, soliqlar iqtisodiy faoliyatni to‘xtatmasligi, balki ijtimoiy 
ehtiyojlarni barqaror moliyalashtirishga xizmat qilishi kerak [4]. Ushbu yondashuvda fiskal siyosatning 
muvaffaqiyati davlat institutlarining samaradorligi, hisobdorligi va soliq to‘lovchilarning ishonch darajasi bilan 
bevosita bog‘liqdir.

So‘nggi o‘n yilliklarda o‘tkazilgan ilmiy tadqiqotlar rivojlanayotgan mamlakatlarda soliqqa tortish tizimining 
rivojlanish salohiyatini aniqlashga qaratilgan. R. Gordon va V. Li o‘z izlanishlarida soliq tushumlarining yalpi 
ichki mahsulotga nisbatan past bo‘lishining sabablari sifatida soliq ma’muriyati samaradorligi pastligi, norasmiy 
iqtisodiyot ulushi yuqoriligi hamda siyosiy muvozanat yetarli darajada shakllanmaganligini ko‘rsatganlar [5]. 
Shu bilan birga, ular soliqqa tortish tizimini takomillashtirish uchun fiskal islohotlar, institutsional barqarorlik va 
raqamli boshqaruv mexanizmlarini joriy etish zarurligini ta’kidlaydilar.

T. Besli va T. Persson tomonidan ishlab chiqilgan “fiskal salohiyat” nazariyasi soliqqa tortishning institutsional 
asoslarini chuqur yoritib beradi. Ularning tadqiqotlariga ko‘ra, rivojlanayotgan mamlakatlarda soliqqa tortish 
darajasi past bo‘lishining sabablari, avvalo, tarixiy omillar, davlat boshqaruvi sifati va institutsional tizimning 
rivojlanish darajasi bilan belgilanadi [6]. Mualliflar soliq ma’muriyatining mustaqilligi, adolatli va barqaror 
qonunchilik hamda soliq intizomini mustahkamlash fiskal barqarorlikni oshiruvchi asosiy omillar ekanini 
ta’kidlaydilar.

Xalqaro Valyuta Jamg‘armasi (XVJ) ma’lumotlariga ko‘ra, rivojlanayotgan mamlakatlarda soliqlar orqali 
yalpi ichki mahsulotning o‘rtacha 15–20 foizi yig‘iladi, holbuki rivojlangan mamlakatlarda bu ko‘rsatkich 35–40 
foiz atrofida shakllangan [7]. XVJ tahlillarida shuningdek, rivojlanayotgan mamlakatlarda soliqqa tortish 
salohiyati hali to‘liq ochilmagan, ya’ni 8–9 foizgacha qo‘shimcha imkoniyat mavjudligi e’tirof etilgan. Bu esa fiskal 
siyosatni yanada takomillashtirish, soliqqa tortish bazasini kengaytirish va raqamli boshqaruv mexanizmlarini 
chuqurlashtirish uchun keng imkoniyatlar mavjudligini ko‘rsatadi.

J. Alm va B. Torgler o‘z tadqiqotlarida soliqqa bo‘lgan ijtimoiy ishonch va “fiskal kontrakt” tushunchalarini 
rivojlantirganlar [8]. Ularning fikricha, soliq to‘lovchi davlat tomonidan taqdim etilayotgan xizmatlarning sifatini 
yuqori deb baholasa, soliqqa rioya qilish irodasi ortadi. Demak, soliqqa tortish samaradorligi faqat qonunchilik 
va ma’muriy mexanizmlar bilan emas, balki fuqarolarning davlat institutlariga bo‘lgan ishonchi bilan ham 
bevosita bog‘liqdir.

T A D Q I Q O T  M E T O D O L O G I YA S I
Tadqiqotda rivojlanayotgan mamlakatlarda soliqqa tortish tizimi orqali fiskal barqarorlikni ta’minlash omillari 

o‘rganildi. Metodologik asos sifatida A. Smit, A. Pigu, R. Musgrave, J. Stiglitz, T. Besli va T. Perssonlarning fiskal 
siyosat nazariyalari hamda xalqaro moliya institutlari (IMF, Jahon banki) tahlillari olindi.

Tadqiqotda qiyosiy, statistik, tizimli va strukturaviy-funksional tahlil usullari qo‘llanildi. Ma’lumotlar manbai 
sifatida xalqaro va milliy iqtisodiy hisobotlar, soliq ko‘rsatkichlari hamda raqamli boshqaruv tajribalari asos qilib 
olindi.

Tahlil natijasida fiskal siyosat samaradorligini oshirishda raqamli boshqaruv tizimlari, soliq madaniyati va 
institutsional islohotlarning o‘zaro bog‘liqligi aniqlanib, amaliy tavsiyalar ishlab chiqildi.

T A H L I L  V A  N A T I J A L A R
Rivojlanayotgan mamlakatlarda fiskal siyosatning samaradorligi bevosita soliqqa tortish tizimining 

institutsional, tashkiliy va texnologik sifatiga bog‘liqdir. Soliq tizimining izchil va shaffof ishlashi, bir tomondan, 
davlat byudjeti daromadlarini barqaror shakllantiradi, ikkinchi tomondan esa ijtimoiy tenglik, iqtisodiy muvozanat 
hamda fiskal barqarorlikni ta’minlashga xizmat qiladi. Shu sababli, soliqqa tortish tizimini takomillashtirish fiskal 
boshqaruvning eng muhim va strategik vazifalaridan biri hisoblanadi.

Rivojlanayotgan mamlakatlar tajribasi shuni ko‘rsatadiki, fiskal barqarorlikni ta’minlash uchun soliq 
siyosatida institutsional islohotlar, raqamli boshqaruv tizimlarini joriy etish va soliq ma’muriyatining salohiyatini 
oshirish muhim ahamiyat kasb etadi. Xususan, raqamli soliq infratuzilmasini yaratish, soliq to‘lovchilar uchun 
qulay elektron platformalarni kengaytirish va ma’lumotlar bazasini integratsiyalash orqali soliqqa tortish 
jarayonlarining shaffofligi va samaradorligini sezilarli darajada oshirish mumkin.

Soliq boshqaruvini takomillashtirish natijasida davlat byudjetining daromad bazasi kengayadi, bu esa o‘z 
navbatida ijtimoiy loyihalarni moliyalashtirish, infratuzilmani rivojlantirish va investitsion faollikni rag‘batlantirish 
imkonini beradi. Shu jihatdan, soliqqa tortish tizimining barqarorligi makroiqtisodiy ishonchni mustahkamlovchi 
va iqtisodiy siyosatning samaradorligini oshiruvchi asosiy omil sifatida namoyon bo‘ladi.

Quyidagi bosqichlarda rivojlanayotgan mamlakatlar tajribasiga tayangan holda soliqqa tortish orqali fiskal 
tartibni mustahkamlashning asosiy yo‘nalishlari va ularning iqtisodiy natijalari tahlil qilinadi (1-jadval).

1-jadval. Rivojlanayotgan mamlakatlarda fiskal barqarorlikni mustahkamlovchi asosiy omillar
Ko‘rsatkich Asosiy mazmuni Amaliy ahamiyati

Soliq siyosatining 
barqarorligi

Soliq qonunchiligi va fiskal yondashuvlarning 
izchilligi, soliqqa oid qarorlarning uzoq muddatli 
prognoz qilinuvchanligi.

Investorlar ishonchini 
mustahkamlaydi, iqtisodiy faoliyatni 
rejalashtirishni yengillashtiradi.

Soliq ma’muriyatining 
samaradorligi

Soliq organlarining tashkiliy mustahkamligi, 
kadrlar salohiyati va raqamli boshqaruv 
tizimlarining joriy etilishi.

Soliq intizomini kuchaytiradi, soliq 
to‘lovchilar bilan o‘zaro ishonchni 
oshiradi.

Norasmiy iqtisodiyotni 
qisqartirish

Norasmiy sektorda faoliyat yurituvchi 
subyektlarni rasmiy soliq maydoniga kiritish 
hamda soddalashtirilgan tartiblarni joriy etish.

Soliq bazasini kengaytiradi, fiskal 
mustaqillikni oshiradi.

Soliq imtiyozlarini 
optimallashtirish

Samarasiz yoki tor yo‘nalishli imtiyozlarni bekor 
qilish, ularni iqtisodiy va ijtimoiy maqsadlarga 
yo‘naltirish.

Davlat resurslaridan oqilona 
foydalanishni ta’minlaydi, ijtimoiy 
adolatni kuchaytiradi.

Manba: Muallif tomonidan amalga oshirilgan ilmiy tahlillar asosida tuzilgan.

Jadval ma’lumotlaridan ko‘rinadiki, fiskal barqarorlikni mustahkamlash jarayoni soliqqa tortish tizimini 
faqat fiskal yuklamalarni oshirish orqali emas, balki boshqaruv sifatini tizimli ravishda yaxshilash orqali amalga 
oshirilishi zarurligini ko‘rsatadi. Rivojlanayotgan mamlakatlarda fiskal siyosatning samaradorligini oshirish 
ko‘p hollarda soliq siyosatining izchilligi va barqarorligi bilan belgilanadi. Barqaror va prognoz qilinadigan soliq 
siyosati iqtisodiy muhitni ishonchli, raqobatbardosh va investitsiyalar uchun qulay holatga keltiradi, bu esa 
umumiy iqtisodiy o‘sish sur’atlariga ijobiy ta’sir ko‘rsatadi.

Soliq ma’muriyatining raqamli texnologiyalar asosida faoliyat yuritishi fiskal boshqaruvda inson omilini 
kamaytiradi, boshqaruv jarayonlarida shaffoflikni kuchaytiradi, hamda soliqdan bo‘yin tovlash va korrupsiya 
xavfini sezilarli darajada kamaytiradi. Bu esa o‘z navbatida soliq intizomini mustahkamlaydi va soliqqa ixtiyoriy 
rioya etish madaniyatini shakllantiradi.

Norasmiy iqtisodiyotni legallashtirish soliqqa tortish bazasining kengayishiga, davlat byudjetining ichki 
manbalar hisobidan barqaror to‘ldirilishiga, hamda fiskal mustaqillikning oshishiga xizmat qiladi. Shu bilan 
birga, soliq imtiyozlarini optimallashtirish fiskal resurslardan oqilona foydalanish imkonini yaratadi, byudjet 
xarajatlarining samaradorligini oshiradi va ijtimoiy adolat tamoyillarini mustahkamlaydi (2-jadval).

2-jadval. Soliqqa tortish orqali fiskal tartibni kuchaytirishning ustuvor mexanizmlari
Yo‘nalish Mexanizmning mazmuni Kutilayotgan natija

Raqamli boshqaruv 
tizimlari

Soliq to‘lovchilarni yagona elektron baza 
orqali boshqarish, onlayn deklaratsiyalarni 
avtomatlashtirish.

Soliqdan qochish holatlarini kamaytirish, 
fiskal oshkoralikni kuchaytirish.

Institutsional islohotlar
Soliq siyosatini amalga oshiruvchi organlarning 
mustaqilligini ta’minlash, etik me’yorlar tizimini 
joriy etish.

Soliq tizimiga ishonchni oshirish, fiskal 
boshqaruvni shaffoflashtirish.

Soliq madaniyatini 
rivojlantirish

Fuqarolar va tadbirkorlar o‘rtasida soliqqa rioya 
qilish madaniyatini shakllantirish bo‘yicha ma’rifiy 
dasturlarni amalga oshirish.

Soliq to‘lovchilarning mas’uliyatini 
oshirish, fiskal intizomni 
mustahkamlash.

Xalqaro soliq 
hamkorligini 
kengaytirish

BEPS va boshqa xalqaro fiskal standartlarni 
joriy etish, ikki tomonlama soliq shartnomalarini 
rivojlantirish.

Transmilliy kompaniyalar faoliyatida 
soliq adolatini ta’minlash, resurs 
oqimlarini tartibga solish.

Manba: Muallif tomonidan amalga oshirilgan ilmiy tahlillar asosida tuzilgan.

Ushbu jadvalda keltirilgan mexanizmlar soliqqa tortish tizimining fiskal barqarorlikni ta’minlashdagi amaliy 
rolini yoritadi. Eng muhim yo‘nalishlardan biri — raqamli soliq boshqaruvi bo‘lib, u soliqlarni yig‘ish jarayonlarini 
soddalashtiradi, ma’muriy xarajatlarni optimallashtiradi va fiskal axborotlarni real vaqt rejimida tahlil qilish 
imkoniyatini yaratadi.

Institutsional islohotlar fiskal tizimning uzoq muddatli mustahkamligini ta’minlaydi. Soliq organlarining 
siyosiy ta’sirdan mustaqil faoliyat yuritishi, kadrlar salohiyatining yuqoriligi va normativ-huquqiy bazaning 
barqarorligi fiskal ishonchni oshiradi hamda davlat boshqaruvi samaradorligini mustahkamlaydi.

Soliq madaniyatining rivoji esa ijtimoiy ong va iqtisodiy mas’uliyatni shakllantirishning ajralmas qismi 
hisoblanadi. Aholi va tadbirkorlik subyektlari soliqqa to‘lovni iqtisodiy rivojlanish hamda ijtimoiy adolatga hissa 
qo‘shish shakli sifatida qabul qilgan jamiyatlarda fiskal tizim yanada barqaror va samarali faoliyat yuritadi.

Xalqaro fiskal hamkorlikni kengaytirish, xususan BEPS (Base Erosion and Profit Shifting) standartlarini joriy 
etish orqali transmilliy kompaniyalar darajasida soliq bazasining yemirilishining oldini olish imkoniyati yaratiladi. 
Natijada fiskal boshqaruv global miqyosda uyg‘unlashadi, milliy fiskal manfaatlar esa ishonchli himoya qilinadi.

X U L O S A  V A  T A K L I F L A R
O‘tkazilgan tadqiqot natijalari shuni ko‘rsatadiki, rivojlanayotgan mamlakatlarda fiskal tizimning barqarorligi 

va samaradorligi bevosita soliqqa tortish mexanizmlarining institutsional, tashkiliy hamda axloqiy poydevoriga 
bog‘liqdir. Soliqqa tortish tizimi davlat moliyasining markaziy unsuri bo‘lib, u nafaqat byudjet daromadlarini 
shakllantirish, balki iqtisodiy barqarorlikni saqlash, ijtimoiy tenglikni ta’minlash va fiskal boshqaruv sifatini 
oshirishda ham hal qiluvchi rol o‘ynaydi.

Soliq siyosatining izchilligi, raqamli boshqaruv tizimlarining joriy etilishi, norasmiy iqtisodiyot hajmining 
qisqarishi hamda soliq madaniyatining shakllanishi fiskal barqarorlikni mustahkamlovchi asosiy omillar 
sifatida o‘zaro uzviy bog‘liqdir. Shu bilan birga, fiskal barqarorlik darajasi davlat institutlarining ochiqligi, fiskal 
shaffoflikning ta’minlanishi va ijtimoiy ishonchning mustahkamligi bilan belgilanadi.

Fiskal tizimni yanada rivojlantirish va soliqqa tortish mexanizmlarini takomillashtirish yo‘lida quyidagi ilmiy-
amaliy takliflar ilgari suriladi:

Birinchidan, soliqqa tortish tizimini zamonaviy raqamli boshqaruv mexanizmlari asosida modernizatsiya 
qilish zarur. Bu soliq ma’lumotlarini yagona raqamli platformada jamlash, deklaratsiyalarni avtomatlashtirish va 
soliqlardan bo‘yin tovlash holatlarini minimal darajaga tushirish imkonini beradi.

Ikkinchidan, soliq siyosatini uzoq muddatli barqarorlik tamoyiliga asoslash maqsadga muvofiqdir. Soliq 
qonunchiligida ortiqcha va tez-tez o‘zgarishlarning oldini olish, tizimning soddaligi va prognoz qilinuvchanligini 
ta’minlash investorlar hamda soliq to‘lovchilar ishonchini oshiradi.

Uchinchidan, soliq imtiyozlari tizimini qayta ko‘rib chiqish lozim. Ular ishlab chiqarish, innovatsion faoliyat, 
yashil iqtisodiyot va ekologik barqarorlikni rag‘batlantiruvchi yo‘nalishlarga yo‘naltirilishi zarur.

To‘rtinchidan, soliq madaniyatini oshirish maqsadida fuqarolar o‘rtasida “soliq bu ijtimoiy majburiyat” degan 
tushunchani shakllantirishga qaratilgan keng ko‘lamli ma’rifiy va axborot dasturlarini amalga oshirish muhimdir.

Beshinchidan, xalqaro soliq hamkorligini kengaytirish va BEPS (bazani yemirish va foydani ko‘chirishga 
qarshi kurash) kabi global fiskal me’yorlarni joriy etish zarur. Bu transmilliy kompaniyalar faoliyatida soliq 
adolatini ta’minlaydi hamda fiskal resurslarning oqilona taqsimlanishiga xizmat qiladi.

Xulosa qilib aytganda, soliqqa tortish tizimi orqali fiskal barqarorlikni kuchaytirish bosqichma-bosqich 
amalga oshiriladigan kompleks islohotlarni talab etadi. Fiskal boshqaruvning samaradorligi, davlat institutlarining 

mustahkamligi va jamiyatdagi fiskal ishonch darajasi ortgan sari, soliqqa tortish tizimi davlatning iqtisodiy 
mustaqilligi va barqaror rivojlanishining strategik poydevoriga aylanadi. Shu bois, soliqqa tortish tizimini 
takomillashtirish — bu faqat moliyaviy mexanizmni yangilash emas, balki milliy iqtisodiyotning institutsional, 
ijtimoiy va intellektual salohiyatini yuksaltirishga qaratilgan chuqur transformatsion jarayondir.

Materiallar va reklamalar pullik asosda chop etiladi. 
El.Pochta: sq143235@gmail.com

№566955 reyestr raqami tartibi boʻyicha roʻyxatdan oʻtkazilgan.

